
Recordatorio de deberes legais ao Concello de Vigo que a Administración debe responder 
expresamente ás solicitudes de información presentadas pola cidadanía e debe facelo de 
forma veraz, coherente, fundada e motivada e recomendación de responder á reclamación 
presentada polo interesado na data do 3 de marzo de 2025 
 

 
 

Santiago de Compostela, 29 de agosto de 2025 
 

Sr. alcalde: 

Ante esta institución, mediante escrito de queixa, compareceu solicitando a nosa 
intervención, XXX, con DNI XXX en relación á non resposta a unha reclamación presentada 
por un ancoraxe no inmoble onde vive. 

                                       ANTECEDENTES 

No seu escrito indícanos que con data 27/02/2025 presentou diante dese 
Concello unha queixa polos posibles danos producidos no lateral do edificio sito na XXX pola 
anclaxe dunha parte da iluminación do Nadal sen permiso da comunidade de propietarios. 
Que non se obtivo resposta a dita queixa. 

Xunta copia da reclamación presentada. 

Ante iso requirimos informe a esa Administración, que xa nola remitiu co seguinte contido: 

1.- En data 3 e marzo de 2025 recébese queixa de XXX como veciño do edificio 
situado na XXX indicando que se ha ancorado a fachada do edificio uns enganches de 
tamaño considerable da que colgan uns cables dos que non lles consta haber obtido permiso 
e afirmando ademais que a fachada foi recentemente restaurada. Que unha vez que en 
setembro se recibiu a solicitude de informe por parte da Valedora do Pobo requiriuse á 
empresa XXX a realización dunha inspección e informe respecto do denunciado. 

2.- Que o informe de XXX sinala o seguinte: 

• O cable existe, neste momento atópase descolgado por necesidade dunha obra 
que estase a executar na cuberta do edificio, polo tanto a requirimento do contratista en 
polo tanto da comunidade de veciños, retirouse momentaneamente para facilitar as labores 

de carga e descarga de material cara a cuberta, XXX responsable instaladora da iluminación 
do Nadal sempre colabora de inmediato nestes casos. 

• Que verificado e consultado fotos de googlemaps comprobase que os 
ancoraxes descritos levan instalados máis de 7 anos. 

• Comprobase tamén que a fachada foi restaurada fai máis de 10 anos. 

3.- Que neste servizo non temos coñecemento se a Comunidade de Veciños no 
momento de executar ese ancoraxe deu permiso o instalador para executalas. 
Habitualmente a veciñanza colabora nesta labor sen poñer trabas na instalación da 
iluminación de Nadal que contribúe ao envellecemento urbano e ao benestar colectivo. Que 
non se aprecian danos, e o informe de XXX non conclúe tal cosa. 

4.- A iluminación de Nadal e un evento de carácter familiar que cumpre unha 
función social, cultural e comunitaria recoñecida. En moitas localidades, a súa instalación 
considérase unha acción de cohesión social, contribuíndo ao envellecemento urbano e ao 
benestar colectivo. 

A iluminación ornamental con motivo de festas tradicionais pode entenderse 
como unha instalación de uso e beneficio común para os veciños, especialmente cando: 

• É promovida pola comunidade de propietarios, asociacións veciñais ou o propio 
concello. 

• Realízase con fins non lucrativos nin comerciais. 

• Está limitada no tempo e cumpre cos principios de proporcionalidade e mínima 
afección ao inmoble. 

Téñase en consideración a contribución do envellecemento urbano e ao benestar 
colectivo da iluminación de Nadal promovida polo Concello de Vigo, sendo necesaria a 
colaboración da veciñanza cando non é posible acadar solucións alternativas que dificulten e 
minoren a seguridade das instalacións. 

ANÁLISE 

Á vista do contido do escrito de queixa, da documentación achegada pola persoa que 
promoveu este expediente e do que se manifesta no informe da Administración, é preciso 
facer as seguintes consideracións: 

1.- A queixa trae causa da non resposta, por parte dese Concello, ao escrito de reclamación 
presentado polo interesado en relación aos ancoraxes para a iluminación que están nunha 
fachada lateral do inmoble onde vive, segundo di, sen permiso da Comunidade de 
propietarios.  

2.- Do informe achegado polo Concello dedúcese que os anteditos ancoraxes están 
instalados desde fai sete anos e que a fachada do edificio rehabilitouse fai dez anos. Así 
mesmo, derívase que non había danos no inmoble e que é habitual colocar estes ancoraxes 
nos inmobles para a instalación da iluminación do Nadal.  

3.- Non se achega dato sobre si foi respondida a reclamación presentada polo interesado. A 
este respecto cómpre lembrar que o marco xurídico vixente configura un sistema de 
garantías do cidadán na súa relación coa Administración que descansa sobre mecanismos de 
participación dos cidadáns, cuxa finalidade responde a facer compatible a actuación eficaz 
da Administración co exercicio  dos dereitos dos cidadáns e, en consecuencia, ese sistema 
debe responder á súa propia natureza garantista, o que conleva a necesidade de resolver 
expresamente, como regra xeral, as solicitudes e recursos que se formulen e que esa 
resolución estea motivada e notificada aos interesados con indicación de si é ou non 
definitiva na vía administrativa e recursos e prazos que procedan para interpoñelos. 

O artigo 103.1 da Constitución Española esixe das Administracións Públicas que se cumpran 
razoablemente as expectativas que a sociedade lexitimamente lle demanda, entre elas, o 
deber da Administración de resolver expresamente as peticións e reclamacións que lle 
presenten os particulares, xa que o coñecemento cabal polo administrado da 
fundamentación das resolucións administrativas, constitúe un presuposto inescusable para 
unha adecuada defensa dos seus dereitos e intereses lexítimos. 

 

CONCLUSIÓN 

Por todo o anterior, considerase necesario, en aplicación do disposto no artigo 32.1 da Lei 
6/1984, do 5 de xuño, do Valedor do Pobo, facer chegar a ese Concello os seguintes 
recordatorios de deberes legais: 

A Administración debe responder expresamente ás solicitudes de información presentadas 
pola cidadanía e debe facelo de forma veraz, coherente, fundada e motivada. 

E a seguinte recomendación: 

Responder á reclamación presentada polo interesado na data do 3 de marzo de 2025. 

Agradézolle de antemán a acollida ao manifestado nesta resolución da Valedora do Pobo, e 
recórdolle a necesidade de que no prazo dun mes (art. 32.2), dea conta a esta Institución da 
aceptación da resolución formulada, de ser o caso, e das medidas adoptadas para darlle 
efectividade, tamén se é o caso. 

Ademais, facémoslle saber que, en aplicación do principio de transparencia, a partir da 
semana seguinte á data na que se ditou a presente resolución, esta se incluirá na páxina web 
da institución.  

O principio de publicidade das resolucións desta institución refórzase no artigo 37 da Lei 
6/1984, cando prevé que a Valedora do Pobo, no seu informe anual ao Parlamento de 
Galicia, dará conta do número e tipos de queixa presentadas; daquelas que foron rexeitadas 
e as súas causas, así como das que foron obxecto de investigación e o seu resultado, con 
especificación das suxestións ou recomendacións admitidas pola administración pública 
galega. 

Saúdoo atentamente. 
 
 
María Dolores Fernández Galiño 
Valedora do Pobo (en funcións) 
 

 


